
    Maoni Juu ya Hadithi Yako ya Kweli 


    “Baba yangu aliandika kauli maarufu kwamba Mungu anafanya kazi karibu nawe kila wakati. Unapaswa kujua ni wapi anafanya kazi ili ujiunge naye. Susan Freese alipata kushuhudia hilo! Alipomwambia baba yangu mambo ya ajabu ambayo Mungu alikuwa akitenda maishani mwake, baba yangu alimhimiza ayachapishe ili wengine wengi waweze kubarikiwa na safari yake. Ulichonacho mkononi ndio matokeo. Najua kitakutia moyo. Mungu anafanya kazi maishani mwako pia. Ikiwa utajiunga naye, atakupeleka katika safari utakayoikumbuka milele!”  


    Dkt. Richard Blackaby, rais wa Blackaby Ministries International, mwandishi mwenza wa kitabu kinachoitwa Experiencing God (Kukutana na Mungu). 


    “Kitabu hiki kina mafundisho ya kina, yaliyotafakariwa vyema, ya kimantiki na yanayofaa- maneno haya yanaeleza mtazamo wa Susan Freese katika kuwatayarisha wafuasi wapya wa Kristo kuishi maisha yanayomheshimu Mungu. Maneno mengine ya sifa yanayopaswa kuongezwa ni kama vile; mafundisho ya kiutendaji, ya kuelimisha, na yaliyochunguzwa vyema. Kwa hivyo, Hadithi Yako ya Kweli itawaongoza kwa utaratibu waumini wote kuishi maisha ya Kikristo na kuwatayarisha kwa ajili ya jitihada hiyo. Nina imani kuwa mwongozo huu utawasaidia wale wanaomwamini Kristo, wachanga na wakomavu, kutimiza maagizo matano ya Kumbukumbu La Torati 10:12: kumcha, kwenda katika njia zake, kumpenda, kumtumikia, na kumtii . . . Bwana Mungu wako. Kila mwanafunzi wa Yesu anapaswa 'kukipata kitabu hiki' (imekusudiwa kuchekesha)!” 


    Dkt. Archie England, mwenyekiti wa Mafunzo ya Biblia huko New Orleans Baptist Theological Seminary 


    “Kama mchungaji wa wanawake, siku zote huwa natafuta zana kamili, iliyo rahisi kuelewa, na iliyo sahihi kitheolojia kwa ajili ya waumini wapya au wachanga. Hii ndio zana hiyo. Nimepata bahati ya kuhudumu pamoja na Susan Freese kwa miaka kadhaa. Maisha ya watu yamebadilishwa kupitia ufahamu wake thabiti wa Maandiko, utiifu kwa mwongozo wa Roho Mtakatifu, na shauku yake ya kuwafunza wanawake. Anaamini kwa dhati kwamba tunaweza kubadilisha ulimwengu kwa kuwaandaa watu kuwa wanafunzi watakaowafanya wengine pia kuwa wanafunzi. Kitabu chake kinatimiza haya kwa uwazi.”  


    Kelley Hastings, mchungaji wa wanawake katika kanisa la Chets Creek 


    “Hadithi Yako ya Kweli ni kitabu kisichopitwa na wakati kwa vizazi vyote. Uwezo wa Dkt. Susan Freese wa kuonyesha ushirikiano uliopo kati ya mambo ya kiutendaji na mambo ya kutia moyo ni wa kipekee. Hadithi Yako ya Kweli itavisaidia vizazi vyote vya Wakristo bila kujali kiwango walipo katika safari yao ya kiroho. Hasa kwa wale tunaojifunza kwa matendo, tutaufurahia ‘mwelekeo huu’ ulioundwa kwa umakini ili kutusaidia kujiandikia hadithi yetu ya kweli. Ni ‘cha lazima kusoma’ kwa Wakristo wapya na bado ni changamoto kwa Wakristo wakomavu zaidi.” 


    Mac D. Heavener Jr., rais, Chuo cha Trinity Baptist 


    “Mojawapo ya vifaa bora zaidi vya kufunza ambavyo nimewahi kusoma. Ni rahisi kusoma, lakini pia kinachanganua mawazo ya msomaji na kinalenga maudhui moja kwa moja. Mwongozo huu wa kila siku utakuwa muhimu kwa mtu yeyote kujikuza kiroho; awe anataka kujua jinsi imani kwa Yesu inavyofanana au mfuasi aliyezoea kumfuata yesu. Mwongozo huu unaweza kutumika na tamaduni zozote au kwenye eneo lolote la kijiografia duniani. Kitabu hiki kitakuwa chombo muhimu cha ufuasi katika kisanduku changu cha zana za huduma kuanzia leo. Hiki ni kitabu kitakachoathiri ulimwengu kwa vizazi vingi!” 


    Chris Price, mchungaji wa Kanisa la Chets Creek huko Nocatee, aliwahi kuwa mchungaji wa misheni 


    “Hadithi Yako ya Kweli ni rasilimali muhimu kwa wale wanaotaka kutambua muundo wao wa kiungu. Ni mafundisho ya kina yatakayojibu maswali mengi uliyo nayo kuhusu safari yako ya kiroho. Kama kiongozi wa huduma kwa wanawake, wengi huniuliza mara kwa mara, ‘Je, nitaanzia wapi nikitaka kuwa na uhusiano binafsi na Yesu?’ ‘Je nitaelewaje ujumbe ulionao Biblia kwa ajili yangu?’ Hadithi Yako ya Kweli itajibu maswali haya na kukuelekeza ili ufahamu maisha yako mapya na Yesu kwa kina.” 


    Betzaida Vargas, Mwanzilishi na mkurugenzi mtendaji wa Samaritana del Pozo 


    “Uzuri na nguvu ya Hadithi Yako ya Kweli inatokana na kujitolea kwa Susan kuunganisha theolojia bora ya injili ya uanafunzi na mwongozo wa kufanya wanafunzi unaoweza kutumiwa na watu wote sehemu yoyote. Kwa kiwango fulani, kitabu hiki kinavutia na ni rahisi kusoma; kwa kiwango kingine, uwazi wake unachochea maono ya kuwa na vuguvugu la kimataifa la kufanya wanafunzi.” 


    Bob Bumgarner, kiongozi wa mikakati ya kimisionari wa Chama cha Wabaptisti cha Jacksonville 


    “Nimepata fursa ya kumwona Susan akifundisha na kuonyesha kanuni hizi kwenye uwanja wa misheni. Ana moyo wa kumwona Mungu akitukuzwa, waumini wapya wakikua, na kanisa likipanuka. Shauku hii inajitokeza katika Hadithi Yako Ya Kweli, ambayo inazingatia mambo muhimu ya imani katika safari itakayobadili maisha. Utajua upendo wa Mungu kwa undani zaidi na kuwasaidia wengine kuugundua pia.” 


    Scott Ray, mkurugenzi wa tathmini na uteuzi wa Bodi ya Misheni za Kimataifa 


    “Susan Freese kwa muda mrefu amekuwa na hamu kubwa ya watu wote kumjua na kumpenda Mungu kikamilifu. Hadithi Yako Ya Kweli ni kazi ya moyo wa Susan ya kutoa nyenzo inayoweza kuwasukuma watu wote kuwa na imani zaidi katika Mungu. Uandishi wake ni rahisi na wa moja kwa moja kiasi cha kupokelewa vyema duniani kwote, lakini pia ni changamano vya kutosha kumpa msomaji changamoto ya kujichunguza na kujitafakari kikweli. Ikizingatia ukweli wa Maandiko, nyenzo hii inachunguza na kueleza jinsi Mungu alivyoanzisha uhusiano nasi na mwitikio wetu sahihi kwa uhusiano kwake. Hadithi Yako Ya Kweli inatumika kama nyenzo fanisi, ya kupendeza sana na ya kimsingi kwa watu wachanga katika imani ya Kikristo au wale ambao wamekua wafuasi wa Mungu kwa muda mrefu—na wote walio katika kiwango cha katikati.” 


    Christy Price, mke wa mchungaji na kiongozi wa huduma ya wanawake katika Kanisa la Chets Creek huko Nocatee  


    “Kitabu hiki kitakuongoza kujijua wewe ni nani kama mwabudu na mfuasi wa kweli wa Kristo. Unapojijua kikweli, jambo moja ni hakika—kila kitu hubadilika! Utapata hadithi yako ya kweli ikitimia kupitia maandishi haya ya kutia moyo. Ningemhimiza kila mfuasi wa Kristo, awe mchanga au mkomavu, kujitolea kwa siku 50 ili kusoma na kutafakari maneno ya kitabu hiki. Jambo moja ninaloweza kukuahidi: nguvu za Mungu zitafichuliwa na kushuhudiwa kwa njia ambazo zitakuathiri si wewe tu bali pia eneo la ushawishi ambalo Mungu ameweka karibu nawe.” 


    Dkt. Jeffery L. Crick, DO, kiongozi wa No Place Left Disciple-Making Movements 


    “Susan Freese ni mtumishi mwaminifu wa Kristo. Nina uhakika kuwa ukweli uliomo katika mafundisho haya utatumiwa na Roho Mtakatifu kuwaongoza watu wengi KUMJUA Yesu kama Mwokozi, KUMPENDA Yesu kama Bwana, na KUMTUMIKIA Yesu kwa kuitii Biblia. Yote kwa Utukufu wa Mungu.” 


    Ginger Soud, mwanakamati wa jimbo la Florida  


    “Susan na timu yake wametengeneza mwongozo mzuri sana kwa wafuasi wapyawa Yesu Kristo ambao utawaandaa kuenenda katika maisha yao ya Waefeso 2:10. Hadithi Yako Ya Kweli itawapa waumini wote ujumbe, nyenzo, na zana za kuishi maisha yanayotimiza Agizo Kuu kwa kuwafunza wafuasi watakaowafunza wafuasi wengine”. 


    Bob Shallow, mwenyekiti msimamizi wa C12 


    “Kama Wakristo, mara nyingi huwa tunastarehe katika safari yetu ya imani na kudhani kwamba wengine watajua jinsi ya kukuza imani yao na kuishi maisha ya Kikristo pindi tu wanapotambulishwa kwa Yesu. Susan Freese hana dhana hiyo na kwa hekima ametoa Hadithi Yako Ya Kweli kama safari inayokusudia kujenga imani na kumfuata Kristo. Ni cha lazima kwa kila muumini na kinaweza kutumika wakati wowote katika hadithi yao wenyewe.” 


    Lauren Crews, MDiv, mwandishi aliyetuzwa kwa ajili ya ya kitabu chake cha Strength of a Woman: Why You Are Proverbs 31. 


    “Ni heshima kubwa kuwa mchungaji wa Susan na Brett Freese na kupendekeza kwa moyo wangu wote kitabu chake, Hadithi Yako Ya Kweli, kwako. Nimekuwa na fursa ya kumwona Susan akikua katika uhusiano wake na Kristo na kushuhudia Mungu alipomwita katika huduma. Kuanzia kuchukua hatua ya imani, kuacha wadhifa wa hadhi ya juu katika shirika la kibiashara, hadi kwenda katika chuo cha Biblia na kuwaandaa wanawake kote ulimwenguni, amechagua kufanya kila kitu kwa ubora wa hali ya juu. Mungu amemtumia kwa njia kubwa, na kitabu hiki ni hatua inayofuata katika safari yake ya kuleta mabadiliko katika maisha ya watu. Ninatazamia kuitumia nyenzo hii kuu katika kanisa letu na natumai wewe pia utaitumia.” 


    Spike Hogan, mchungaji mkuu wa Kanisa la Chets Creek 


    “Hadithi Yako Ya Kweli ni ramani inayoweza kumuelimisha mtu yeyote, awe anaanza safari yake ya kiroho au anaianza upya. Iwapo msomaji ataikubali safari hii ya siku 50 yenye Maandiko mengi, ‘atageuzwa kwa kufanywa upya nia yake . . . kujaribu na kujua mapenzi ya Mungu’ (Warumi 12:2).” 


    Tammie McClafferty, EdD, MAR, MAT, mkurugenzi mtendaji wa Lifework First Coast 


    “Baada ya kuhudumu kama mchungaji kwa miaka 35 na kuongoza mafunzo ya wachungaji nchini Urusi na India kwa miaka 22, nimegundua kwamba kuna hitaji moja muhimu sana ulimwenguni kote—hitaji la kufanya wanafunzi halisi. Wanafunzi halisi waliojikita kwa kwa njia thabiti katika uhusiano wao na Kristo na Neno Lake, na wana hamu ya kukamilisha misheni Yake katika mazingira yao ya kijiografia, kifamilia, na kijamii. Rafiki yangu na mbeba maono, Susan Freese, amehisi hitaji hili kwa kina, na amefanya jambo kulihusu. Mwongozo wake, Hadithi Yako ya Kweli, unamwongoza mshiriki katika safari ya uhusiano thabiti wa kila siku na Kristo kupitia Neno Lake na maombi kwa nguvu ya Roho Mtakatifu. Lengo lake kuu ni kumshirikisha kila muumini kumuelewa Mungu, kuielewa nafasi yao katika Kristo, na kukua katika kusudi la Mungu maishani mwao. Zana muhimu kama hii italeta mabadiliko katika makanisa kote ulimwenguni. Mungu aifanye isikizwe katika mataifa mengi.” 


    Wes Slough, mchungaji-mkufunzi wa Saturation Church Planting 


    “Hadithi Yako Ya kweli ni rasilimali muhimu sana. Inazingatia mambo mengi, hata hivyo, kwa maoni yangu, hakuna neno hata moja lililotumiwa bila kusudi. Utapenda jinsi maudhui yameelezwa kwa uwazi na kupangwa kimantiki, yakiwemo maelezo kwa mtazamo wa picha kubwa, mifano bora na hatua za ufuatiliaji zinazoweza kutekelezwa. Kila siku imejaa Maandiko, na sehemu nne za matumizi ya kila siku zitakusaidia si katika kukua tu bali pia katika kubadilika. Ninaamini kwamba safari hii ya imani ya siku 50 itakuwa jambo la kufanya tena na tena kama ukumbusho na zana ya kuwafanya wengine kuwa wanafunzi. Sijawahi kupata mwongozo kamili zaidi wa kuwaongoza waumini wote kama huu, na ninaupendekeza kwa kiwango cha juu zaidi. Pata kitabu hiki, waalike marafiki kadhaa, na ujitolee kwa hizo siku 50. Itakuwa ni jambo lenye MANUFAA sana!” 


    Riann Boyd, mfanya wanafunzi na kiongozi wa huduma  

    Asilimia 100 ya mapato halisi kutoka kwa kitabu 
hiki itafadhili huduma zinazosaidia wanawake 
na watoto wanaodunishwa kote ulimwenguni.  
 
 

 

    2021 kimeandikwa na Susan Freese

 

    Haki zote zimehifadhiwa ulimwenguni kote. Sehemu yoyote ya kitabu hiki hairuhusiwi kunakiliwa, kuhifadhiwa katika mfumo wa kutoa tena, au kupitisha kwa aina yoyote au kwa njia yoyote— kielektroniki, kimtambo, kupigisha chapa, kurekodi, kupiga picha au njia nyingine – isipokuwa dondoo fupifupi katika chambuzi za uhakiki au makala, bila kupata idhini, kwa maandishi kutoka kwa mchapishaji. 

 

    Kimechapishwa katika Jacksonville, Florida, na All In Ministries Books.

 

    Majina ya Makala yaliyoandikwa na All In Ministries Books yanaweza kununuliwa kwa mafungu kwa ajili ya elimu, biashara, kuchangisha pesa, au matumizi ya matangazo ya kibiashara. Kwa taarifa zaidi, tafadhali tuma barua pepe kwa contact@allinmin.org.

 

    Anwani yoyote ya mtandao, huduma, kampuni, au taarifa ya bidhaa iliyochapishwa katika kitabu hiki imetolewa kama kifaa wala haikusudiwi kwa vyovote vile kuwa au kumaanisha inaidhinishwa na All In Ministries International, wala All In Ministries International haiungi mkono kuwepo, maandishi, au huduma za tovuti hizo, kampuni, au bidhaa hizo nje ya kitabu hiki. 

 

    Isipokuwa mahali palipoonyeshwa, maandiko yote yamenakiliwa kutoka kwa Swahili Union Version SUV (Maandiko Matakatifu ya Mungu Yaitwayo Biblia) Swahili Union Version (SUV), copyright © 1952 na The Bible Society of Tanzania na The Bible Society of Kenya. Imetumiwa kwa idhini ya Bible Society of Tanzania. Haki zote zimehifadhiwa.

 

    Dondoo za Maandiko zilizowekwa ishara ya (NEN) zimetoka kwa Neno: Biblia Takatifu (NEN), copyright © 2017 na Biblica, Inc.® Imetumiwa kwa idhini ya Biblica, Inc.® Haki zote zimehifadhiwa.

 

    Mchoro wa Jalada na Danita Brooks

 

    Nambari ya Kudhibiti ya Maktaba ya Congress: 2021900138

 

    ISBNs:


    978-1-958535-07-3


    978-1-958535-08-0 (Ebook)

    Karibu 


    Kitabu hiki ni kwa wale wanaotamani kuwa na uhusiano wa karibu na Yesu. Ni kwa ajili ya wale wanaotaka kutumia kweli takatifu katika maisha yao—bila kulazimika kujifunza kweli hizo milele. Ni cha wale ambao hawataki imani ya kidini ya kawaida, imani ya siku moja kwa wiki. 


    Kurasa za kitabu hiki zina hazina za uzima zilizofungwa kwa maneno yanayosubiri kufunguliwa. Imenichukua takriban miaka 50 kukusanya hazina hizi, kuzitumia maishani, na sasa kuzishiriki na wewe. Iwapo unaanza uhusiano wako na Yesu au unauanza upya, ninakualika katika safari hii ya imani ya siku 50 itakayokuongoza katika hatua utakazofuata pamoja Naye. Hutasikia hadithi za kibinafsi (isipokuwa hadithi za kweli kutoka kwa Neno la Mungu) kwa sababu hii haihusu safari ya imani ya mtu mwingine. Ni safari yako ya imani. 


    Kila wiki utajifunza zaidi kuhusu simulizi linalosimuliwa katika Biblia. Sehemu ya 1 inaanza na onyesho pana la hadithi kuu ya Mungu. Kisha, tutazingatia nafasi yako na kusudi lako katika Hadithi ya Mungu. Msingi huu wa kubadilisha maisha utaimarisha mambo muhimu kuhusu imani yaliyoangaziwa katika sehemu ya pili ya safari hii. Katika hatua hii, Sehemu ya 2 pia inakuwa mwongozo wa nyenzo unayoweza kurejelea kadri hali zisizotarajiwa maishani zinavyokuja. Utagundua siri za maisha ya Kikristo, kama vile jinsi ya kukaa ndani ya Kristo, kutokuwa na shaka, kushinda majaribu, na kumwabudu Mungu wakati wa mateso. Utajifunza pia njia za kiutendaji za kusoma Biblia, kushiriki imani yako na wengine, na kuomba. Ikiwa haujaanza uhusiano na Yesu, utakuwa na nafasi ya kuchukua hatua hiyo. Maombi yangu katika kushiriki mafundisho haya ya maisha ni kwamba utapata kujua upendo wa Mungu, ufurahie sehemu yako katika Hadithi ya Mungu, na ujifunze kutoka kwa makosa yangu. 


    Katika ukuaji wangu, nilimwamini Yesu kama yule aliyesamehe dhambi zangu lakini sikujua kumfuata kama kiongozi wa maisha yangu. Kutojua huko kulinigharimu—kupitia kufuata mambo ya kidunia, kuwa na mawazo yasiyofaa, na kuishi maisha ya ubinafsi. Ingawa nilimpenda Yesu, kutoelewa kikamilifi jukumu lake maishani mwangu kulinifanya nisiwe na utulivu wala furaha. Kazi yangu ilinikengeusha, na imani yangu hafifu iliniacha na njaa ya kiroho. 


    Lakini katika kipindi hicho kigumu, Mungu alinisimamisha na kunifunulia kile nilichokuwa nimekosa maishani mwangu: uhusiano wa kila siku Naye . . . lakini zaidi ya hilo, urafiki wa karibu sana Naye.  


    Natamani ningeweza kukuambia kwamba nilisalimisha kila kitu Kwake wakati huo na kuanza kumwamini Yesu si tu kwa ajili ya wokovu wangu bali pia katika kila sehemu ya maisha yangu—lakini nilisitasita. Nilihofia kile ambacho kingewatendekea watoto wangu iwapo ningempa Mungu uongozi maishani mwangu.  Je, watoto wangu wangeteseka kwa ajili ya kujisalimisha kwangu? Je, ningepokonywa watoto wangu iwapo ningempa Mungu kila kitu? Kisha, mwanamke mmoja kanisani akanieleza kwa upole jinsi Mungu alivyowapenda wanangu zaidi kuliko nilivyowahi kuwapenda. Niligundua kwamba jukumu langu kuu kama mama (au jukumu lingine lolote maishani mwangu) lilikuwa kumpenda Mungu kwa moyo wangu wote, kwa nafsi yangu yote, kwa akili yangu yote, na kwa nguvu zangu zote (Marko 12:30)—kujitoa kwake kikamilifu kwa sababu amejitoa kwangu kikamilifu. 


    Kila kitu kilibadilika nilipomwalika Mungu ayatawale maisha yangu. Sikuyaona maisha tena kupitia lenzi za giza na wasiwasi au malengo ya kibinafsi bali kwa macho ya imani. Hatua hizo za utiifu na uaminifu zilinileta karibu zaidi na Mungu. Nilimtamani zaidi, na nilitamani anijue zaidi. Kupitia safari hii, nilimjua Mungu, sababu ya kuumbwa kwangu, na jinsi ya kuishi vizuri. Nilipata hadithi yangu katika Hadithi ya Mungu ya Kweli. 


    Hadithi yangu ilipojitokeza, Mungu aliniongoza na kunielekeza katika kufanya huduma ya wakati wote na kwenda katika chuo cha Biblia. Alinipa fursa ya kusimulia yale niliyokuwa nikijifunza katika mazingira na nchi mbalimbali. Haijalishi nilitumika wapi, hitaji lilikuwa lile lile—kuwa na uhusiano halisi na Yesu. Kwa neema ya Mungu, matokeo yalikuwa yale yale pia—maisha yaliyobadilishwa kwa njia nzuri. Kupitia kutiwa moyo na mume wangu na wachungaji, All In Ministries International ilizaliwa, na ikakua. Makanisa ya hapa nyumbani na wamishonari waliomba niandike matukio hayo. Lakini nilisita tena. Mungu alitumia mazungumzo na Dkt. Henry Blackaby1 kunitia moyo kuchukua hatua hii ya kuandika—kuweka katika kitabu kimoja kila kitu ambacho nilitamani ningejua nilipoanza uhusiano na Yesu. Maombi yangu ya kupata usaidizi yalijibiwa katika kila hatua ili kuandika Hadithi Yako ya Kweli. Kitabu hiki hakijakusudiwa kuwa kikamilifu, lakini kina kweli za kuleta uzima ambazo zilibadilisha maisha yangu na ya wengine wengi. 


    Ni zamu yako sasa. Nakualika ujiunge nami katika safari hii ya kupitia Hadithi Yako ya Kweli kwa usomaji wa siku 50 zijazo—sura iliyochaguliwa kimakini katika Hadithi ya Mungu na hivi karibuni natumai itakuwa hadithi yako. Haitakuwa rahisi au bila maumivu kila wakati, lakini ni heri kujitolea ili kujua hadithi yako ya kweli. Mabadiliko si rahisi, na una uhuru wa kuchagua jinsi utakavyoyachukulia. Mwamini Mungu kwa hatua hizi zinazofuata au ubaki ulivyo.  


    Unapochagua kumwamini Mungu kupitia sura hizi fupi, utahisi upendo wa ajabu, furaha isiyo na kifani, na amani isiyo ya kawaida. Mabadiliko haya yatakusaidia kuishi katika umoja na Mungu kila siku na kukutayarisha kwa maisha ya milele. Hatimaye, utajua hadithi yako ya kweli kama sehemu ya Hadithi ya Mungu ya Kweli.  


    Ninakuombea uwe kama yule mwanamke kanisani ambaye alinieleza ukweli kwa upole. Ninakuombea kwamba kwa upole utamwalika mtu mwingine kisha mwingine na kisha mwingine katika safari ya kugundua upendo mkuu wa Mungu na mpango wake kwa uumbaji wake. Hivyo ndivyo Mungu alivyopanga maisha yetu: kubadilishwa na kuleta mabadiliko kwa wengine.  


     


    Utukufu wa Mungu ni thawabu kwetu, 


    Susan Freese  


    Yohana 3:30 


     


  






  

    Wasomaji Kote Duniani 


    Mwongozo huu ni kwa watu wote katika vikundi vyote vya imani ya Kikristo duniani kote. Ingawa mitindo yetu ya kuabudu ni tofauti, tumeunganishwa na imani yetu: Yesu Kristo ni Bwana, Biblia yote ni ya kweli kabisa, na kila muumini ana sehemu muhimu katika Hadithi ya Mungu. Mwongozo huu unakamilisha warsha za kufanya wanafunzi zinazotolewa na All In Ministries International. Kwa habari zaidi na zana za bure, tembelea www.allinmin.org. 


     


  




  

    Kupitia Biblia 


    Mafundisho haya yanajumuisha kupitia Biblia na jinsi ya kuisoma katika wiki ya 5. Tutatumia tafsiri kadhaa za Biblia zinazoaminika ili kukusaidia uone ujumbe wa Mungu kwa uwazi. Utasaidika ukiwa na Biblia tayari kwa ajili ya somo la kila siku. 


    Tunaporejelea vifungu vya Biblia, kitabu cha Biblia kimeorodheshwa kwanza, kikifuatwa na Mlango na kisha mstari/mistari iliyo ndani ya sura hiyo. Kwa mfano, Yohana 3:16 inarejelea Injili ya Yohana katika Agano Jipya (isichanganywe na 1 Yohana), sura ya 3, mstari wa 16. 


     


    Yohana (Kitabu) 3 (Sura): 16 (Mstari)  

    Kujitolea 


    Maisha yako yanaweza kubadilika ndani ya siku 50, hasa ukijitolea katika safari hii. Kabla hatujaanza, ningependa kukupa changamoto ya kutokosa kusoma kila siku. Utajiandaa vizuri ukitenga muda kwenye kalenda yako. Kwa kutia sahihi jina lako na kupanga muda wako, unaonyesha uzito wa kujitolea kwako, na matokeo yako yanaboreka sana.  


    Kwa usaidizi wa Mungu, ninajitolea siku 50 zijazo za maisha yangu kugundua hadithi yangu katika Hadithi ya Kweli ya Mungu. 

    Jina Lako 


    Weka muda wa kila siku (ninapendekeza dakika 30) na mahali pa kusoma na kujibu sura moja kila siku:  

    Waalike Marafiki Zako 


    Safari huwa bora tunapokuwa pamoja na marafiki. Utafaidika zaidi katika safari hii ya imani na kuimarisha urafiki ikiwa wengine watajiunga nawe. Ukweli ni kwamba tunamfuata Mungu kwa njia bora zaidi tunapokuwa pamoja na wengine. Mungu hutupatia familia ya imani—kanisa—ili kutembea nasi tunapotembea naye. Mungu Hakukusudia tuwe peke yetu kamwe (Mwa. 2:18). Mtu fulani mwenye hekima aliwahi kusema kwamba: “Wawili ni afadhali kuliko mmoja, kwa sababu wana matokeo mema kwa kazi yao: Mmoja akianguka, mwenzake atamwinua” (Mhu. 4:9–10). Tusianguke peke yetu.  


    Mwombe Mungu akuelekeze kwa wale wanaoweza kujiunga nawe katika mafundisho haya na zaidi. Ninapendekeza mkutane mara moja kila wiki ili mjadili kile mnachojifunza. Unaweza kutumia maswali ya majadiliano katika kikundi yanayopatikana mwishoni mwa kila wiki kama mwongozo wa mkutano wenu. Orodhesha majina ya watu ambao Mungu amekuelekeza wajiunge nawe katika safari yako hapa chini: 

    Weka siku, wakati, na eneo mtakalokutana kila wiki, iwe ni ana kwa ana au mtandaoni: 

    KUGUNDUA HADITHI YAKO NA MUNGU 


    Macho yako yaliniona kabla sijakamilika; Chuoni mwako ziliandikwa zote pia, Siku zilizoamriwa kabla hazijawa bado. Mungu, fikira zako zina thamani nyingi kwangu; Jinsi ilivyo kubwa jumla yake!  


    Zaburi 139:16–17 


    Je, nikikuambia “Kitabu hiki kimeandikwa kwa ajili yako”? Au labda nikuambie kwamba unahitaji kukutana na Mungu sasa hivi? Unaweza kuuliza kama ni kweli au utajiuliza kwa nini Mungu amekuweka katika kalenda yake. Lakini angalia mazingira yako—je, kuna mtu mwingine yeyote anayekisoma kitabu hiki? Labda hakuna; hivyo mbona wewe ndio unakisoma? Kwa sababu Mungu anataka ujue alikuandika katika hadithi yake. Labda una safari maalum unayofaa kuanza ili ukutane naye. Au, labda kuna mtu mwingine anayekutazamia umpe majibu. Vovyote vile, Mungu amekipanga kipindi hiki—kwa wakati huu, mahali hapa—Ili ugundue hadithi yako ya kweli kama sehemu ya Hadithi ya Kweli ya Mungu.  


    Haijalishi wewe ni nani au unaishi wapi, Mungu mmoja pekee na wa kweli anakupenda hivi sasa. Ana kusudi muhimu kwa maisha yako. Unaweza kujiuliza: Je, ananipenda vipi? Kwa nini maisha yangu ni muhimu ? Je, napaswa kuitikia vipi? Haya yote ni maswali mazuri. Tunakualika uanze safari hii ya imani ya siku 50 ili uanze kuyajibu. Kwa nini siku 50? Mungu alitenga siku 50 katika Biblia kwa kusudi maalum. Watu wa Kiebrania walipoanza kusherehekea Pasaka (tutajifunza hilo zaidi katika wiki ya 7), Mungu aliwapa sikukuu nyingine iliyoitwa ‘Sikukuu ya Majuma’, ambayo baadaye iliitwa Pentekoste.2 Sherehe hiyo ya siku moja ilifanyika kwa wiki saba na siku moja (siku ya hamsini) baada ya Pasaka. Pentekoste ilikuwa siku ya sherehe na ufunuo. Inaadhimisha kutolewa kwa Torati (vitabu vitano vya kwanza vya Biblia) kwa Musa alipokuwa kwenye Mlima Sinai. Baada ya Yesu kuishi duniani, aliwapa wanafunzi wake karama ya Roho Mtakatifu siku ya Pentekoste huko Yerusalemu. Kuna sababu muhimu ya Mungu kuichagua siku ile ile ya hamsini, katika Agano la Kale na Agano Jipya, ili kutoa karama ya Neno na Roho. Neno na Roho vinaungana kutuletea ufunuo mkuu zaidi. 


    Mungu anaweza kuzitumia siku hizi 50 katika maisha yako kwa namna ya kipekee pia. Kwa nini utie juhudi katika zoezi hili? Kwa sababu maisha yako ni muhimu, na hadithi yako ya maisha italeta tofauti. Muumba wetu alikuumba kimakusudi, na kwa kusudi. Amekuandikia hadithi—hadithi iliyojaa maana na yenye athari ya milele. Lakini ili uelewe kusudi lako—hadithi yako ya kweli—unahitaji kumjua Mwandishi. Unahitaji kukutana na Mungu mmoja wa kweli. 


    Mungu anafanana vipi? Kwa nini Mungu aliniumba? Ninawezaje kumjua Mungu? 


    Wengi wetu tumejiuliza maswali haya. Usiyapuuze kwa sababu unaogopa utakosa kupata majibu, au unaogopa hutapenda majibu utakayopata. Mungu aliyaweka maswali haya moyoni mwako ili akuelekeze kwenye safari ya imani karibu na moyo wake. Kwa hivyo, yaulize. 


    Utapata majibu kwenye Biblia—inayojulikana pia kama Neno la Mungu au Maandiko (2 Tim. 3:16).3 Lakini muhimu zaidi, utakutana na Mungu Mwenyewe. Mojawapo ya maombi yangu ni kwamba katika siku 50 zijazo utapata kujua jinsi Mungu ni halisi na Biblia ni kweli. Pamoja, tutajibu baadhi ya maswali uliyo nayo kwa msingi wa ukweli kutoka kwa Neno la Mungu. Iwe unaisoma kwa mara ya kwanza au umeisoma kwa miaka mingi, Neno la Mungu ni kamili na ni jipya siku zote.  


    Mafundisho haya yananukuu sana Maandiko na kukukuelekeza kwenye vifungu vya Biblia (yakiwemo marejeo zaidi ya 1,400) ili Neno la Mungu liweze kujieleza. Ninakushauri utenge dakika thelathini kila siku uisome Biblia ili ukutane na Mungu unapopitia sura hizi fupi. Omba kabla hujasoma ili umwalike Mungu ajidhihirishe kwako. Tafakari kile unachogundua. Weka alama kwenye kurasa kama unavyotaka na uandike mawazo yako pembezoni. Soma sura moja kwa siku ili uweze kutafakari na kutenda kulingana na yale unayosoma. 


    Tunapojifunza kumpenda Mungu kwa mioyo yetu yote, akili, roho, na nguvu zetu zote (Marko 12:30), tutaiangazia safari hii ya imani tukiwa na agizo la Yesu akilini. Utapata hatua nne za kukamilisha mwisho wa kila siku:  


     


    1. Soma Maandiko yanayohusiana na mada ya siku katika sehemu ya “Wacha Biblia Izungumze.” 


    2. Jibu maswali ili kuelewa ulichosoma katika sehemu ya “Wacha Akili Yako Ifikirie.” 


    3. Anza mazungumzo yako na Mungu katika sehemu ya “Wacha Nafsi Yako Iombe.”  


    4. Nakili hatua ambazo Mungu anaweza kuwa anakuongoza kuchukua katika sehemu ya “Wacha Moyo Wako Utii.”4 


     


    Tafadhali pitia hatua hizi nne ili uelewe na utumie somo la kila siku. Hili ni jambo muhimu. Kujua taarifa mpya hakutabadilisha maisha yetu, lakini kutumia ukweli wa Biblia kwa usaidizi wa Mungu kutabadilisha maisha yetu.  


    Wacha tupitie safari ya Sehemu ya 1: 


    Kwanza, katika Wiki ya 1, utajifunza kuhusu Mungu na hadithi Yake kuu ya kweli. Hadithi ya Mungu inaathiri hadithi zingine. Hatuwezi kuangazia yote utakayotaka kujua kumhusu Mungu kwa wiki moja. Lakini, muhtasari huu utakusaidia kuelewa sababu ya wewe kuwepo, maisha yako baada ya kifo, na hadithi yako ndani ya Hadithi ya Mungu. Hata kama umekuwa muumini kwa muda, unaweza kugundua vipengele vya Hadithi ya Mungu ambavyo havijafundishwa sana. Utapata ufahamu bora wa hadithi nzima ya Mungu. 


    Kisha, katika wiki ya 2–3, utajifunza kuhusu sehemu yako katika Hadithi ya Mungu. Wiki ya pili, utagundua utambulisho wako katika Kristo (wewe ni nani), na wiki ya tatu, utajua kusudi lako katika Kristo (kile unachofaa kufanya).  


    Je, uko tayari kuanza? Kwanza, tulia na uuchunguze moyo wako. Je, unamtafuta Mungu kwa dhati? Katika Yeremia 29:13, Mungu anasema, “Mkinitafuta kwa moyo wote, mtaniona.” Chukua dakika chache za maombi na 


     


    •uamue sasa kumtafuta Mungu kwa moyo wako wote na roho yako yote (Kum. 4:29); 


    •uamue kukubali kile unachogundua kumhusu, Hadithi Yake, na jinsi unavyojumuishwa ndani yake, hata kama baadhi ya mambo unayokumbana nayo yanakushangaza au kukusumbua kwa namna fulani;  


    •umuombe Mungu auandae moyo wako kwa ajili ya safari iliyo mbele yako na akupe marafiki wa kutembea nawe.5 


     


    Pamoja, tafuteni ukweli—mtafuteni Mungu—mkiwa na mioyo iliyo wazi. Na unapomfuata, utagundua kwamba Yeye amekuwa akikufuata siku zote. 

    Unaalikwa 


    Kwa maana jinsi hii Mungu aliupenda ulimwengu, hata akamtoa mwanawe pekee, ili kila mtu amwaminiye asipotee, bali awe na uzima wa milele.  


    Yohana 3:16 


    Je, huwa unahisi vipi unapopokea mwaliko maalum? Kitu kikubwa hutendeka ndani yako. Kujua kwamba mtu fulani amekuwa akikufikiria hubadilisha jinsi unavyojiona. Mtu fulani alikufikiria, na kwamba uwepo wako unatakikana. Ukweli ni kwamba Mungu anakufikiria, na Biblia ni mwaliko wake ulioandikwa. Kupitia kurasa za Maandiko, Mungu anakualika umwamini na maisha yako yote. Mwaliko wake unavuka kila bara, kila utamaduni, kila enzi. Na uwezo wetu wa kusikiliza na kujibu ndio kizuizi pekee.6 


    Ingawa hadithi hii katika Biblia iliandikwa zamani sana, ni muhimu sasa. Inaufafanua na kuuchunguza ulimwengu wetu. Inaeleza kwa nini tunakumbwa na uchungu na udhalimu na inatuahidi kwamba siku moja Mungu atarekebisha kila kitu tena. Biblia inaangazia wana wa Israeli katika Agano la Kale na uhusiano wao na Mungu. Lakini hadithi hii si kwa ajili yao tu. Hadithi hii ya ukombozi na uhusiano ni ya ulimwengu mzima—hata wewe. Unahitaji kusikiliza kile ambacho Mungu anasema kwa makini kwa sababu anakuambia wewe. 


    Unaposoma kwa umakini, utagundua hadithi yako ya kweli. Ndiyo, hadithi yako imeandikwa katika Biblia. Mungu alikuumba ili umjue na ubadilishwe Naye kama sehemu ya mpango Wake mkuu (Yer. 9:23–24). Ana kusudi maalum na maisha yako. Lakini utagundua mwito wa Mungu kwako tu kwa kujifunza Neno Lake na kuishi kulingana nalo—kwa usaidizi Wake. Katika Hadithi ya Mungu, utapata maana ya hadithi yako na kila hadithi ulimwenguni—zamani, sasa, na siku zijazo. 


    Ingawa Biblia iko kamili, Hadithi ya Mungu ingali inajitokeza kwetu. Kitabu cha mwisho cha Biblia, Ufunuo, kinatuonyesha mambo yatakayotokea mwisho wa nyakati. Lakini pia kinaonyesha kwamba Hadithi ya Mungu haina mwisho. Mungu anatualika tupate uzima wa milele kupitia Yesu—sasa na hata milele (Yn. 3:16). Uzima wa milele ni urafiki wa milele na Mungu na kumwamini kwamba ataiandika hadithi yetu kama sehemu ya Hadithi Yake ya Kweli (Yn. 17:3; Ebr. 12:2). 


    Kwa dakika chache zijazo andika jinsi hadithi yako imekuwa hadi sasa. Unamjuaje Mungu? 


     


     


     


     


     


     


     


     


     


     


    Kitabu huwa na sura nyingi zinazosimulia hadithi moja, vivyo hivyo Biblia pia ni mkusanyiko wa vitabu vinavyofunua Hadithi ya Mungu kwa ajili yetu. Kila kitabu—na milango na mistari ndani yake—hufanya kazi pamoja na vingine vyote kumtambulisha Mungu na uhusiano Wake nasi. Hadithi ya Mungu hutuelekeza kwa Yule aliyetuumba, Yule aliyekuja kwetu katika nafsi ya Yesu Kristo. Hadithi nzima inamtegemea Yeye. Biblia nzima inatuelekeza Kwake. 


    Tunapoanza safari yetu pamoja, tunahitaji kuwa na mtazamo mpana zaidi wa Hadithi ya Mungu kwa ujumla. Hadithi yake inaweza kugawanywa katika sehemu nne za msingi: (1) uumbaji, (2) dhambi, (3) Yesu, na (4) uumbaji upya—urejesho wa uumbaji wa Mungu. Agano la Kale (vitabu vya kwanza thelathini na tisa vya Biblia) vinatueleza kuhusu uumbaji na dhambi (na Mwokozi atakayekuja). Agano Jipya (vitabu ishirini na saba vya mwisho vya Biblia) vinatueleza kuhusu Yesu (Mwokozi) na uumbaji upya. Sehemu hizi nne zinatoa mfumo wa kuelewa hadithi zote za Biblia—na umuhimu wa maisha yetu. 


    SEHEMU YA KWANZA: UUMBAJI 


    Mungu alituumba na anataka kuwa na uhusiano wa karibu nasi. 


    Agano la Kale linaanza na hadithi ya uumbaji. Mungu aliumba kila kitu kutoka kwenye ukiwa na utupu na akaviita vyote “vizuri,” isipokuwa kitu kimoja (Mwa. 1). Mungu alipowaumba watu, alituumba kwa mfano wake na kusema kila kitu ni “chema sana.” Alikuwa makini alipotuumba kwa sababu Alitaka kuwa na uhusiano wa karibu nasi. Ukweli ni kwamba Mungu hakuhitaji kutuumba. Tayari aliishi katika jamii kamilifu. Biblia inaeleza kwamba kuna Mungu mmoja tu ambaye yuko katika nafsi tatu: Baba, Mwana (Yesu), na Roho Mtakatifu. Mungu alifurahia kutuumba. Kilicho bora zaidi ni kwamba tuna furaha ya kumjua (Kol. 1:10). Wazazi wetu wa kwanza, Adamu na Hawa, waliishi, walifanya kazi, na kutembea pamoja na Mungu katika bustani kamilifu ya Edeni. Furaha na amani vilijaza maisha yao kama watoto wa Mungu. 


    SEHEMU YA PILI: DHAMBI 


    Kwa sababu dhambi hututenganisha na Mungu, tunahitaji Mkombozi. 


    Kila kitu kilibadilika wakati nyoka (Shetani, adui) aliingia kwenye hadithi. Alipotosha maneno ya Mungu ili kuwadanganya Adamu na Hawa. Udanganyifu huu ulipelekea kutoridhika, jambo lililosababisha kutotii. Badala ya kumwamini Mungu, waliamini uongo wa Shetani na kwenda kinyume na Mungu. Walikula tunda ambalo Mungu alikuwa amewakataza. Huo ndio ufafanuo wa dhambi—kuyageukia mapenzi ya Mungu katika mitazamo au matendo yetu. Dhambi iliharibu uumbaji bora wa Mungu na kila kitu kiliharibika. Uasi wa Adamu na Hawa uliwatenganisha na Mungu. Matokeo ya dhambi: kifo, tamaa, magonjwa, vurugu, na uchungu ulimwenguni. Giza sasa lilijaa maishani mwao kama maadui wa Mungu (Rum. 5:10). Sehemu iliyobaki ya Agano la Kale inasimulia hadithi ya watu wakihangaika kwa sababu ya dhambi, kutotii amri za Mungu, na kupuuza uwepo Wake—licha ya wito wa manabii wa kutubu na kumrudia Mungu. Muhimu zaidi, inatabiri hadithi ya mpango wa Mungu wa ukombozi. Ulimwengu ulihitaji Mwokozi, Mkombozi.  


    

      

        

          
            	
              Dhambi:  

              Kwenda kinyume na Mungu katika fikira zetu au matendo yetu.

            
          


        

      


    

 


    SEHEMU YA TATU: YESU 


    Yesu anatukomboa kutoka kwenye dhambi zetu na kurejesha uhusiano wetu na Mungu. 


    Agano Jipya linatufunulia Mkombozi wetu: Yesu Kristo, Mwana wa Mungu. Alikuja kutukomboa kutoka kwenye mikono ya adui na kurejesha uhusiano wetu na Baba yetu wa mbinguni. Lengo lake: kutafuta na kuokoa waliopotea (Lk. 19:10). Mwanzo wa Agano Jipya unatufundisha kuhusu maisha ya Yesu na unatuambia jinsi alivyotuokoa. Mungu ni mwenye haki, na dhambi zetu zinastahili hukumu yake na adhabu ya kifo. Kutokana na upendo mkuu wa Mungu, Yesu alichukua adhabu yetu kwa kuchukua nafasi yetu—kufa msalabani kwa ajili yetu. Huo haukuwa mwisho bali mwanzo wa maisha mapya. Yesu alishinda kifo na alifufuka kutoka kaburini ili kuhakikisha kwamba dhambi haitaweza kututenganisha naye tena. Alishinda dhambi na kifo mara moja na milele!  


    SEHEMU YA NNE: UUMBAJI UPYA–UUMBAJI WA MUNGU UNAREJESHWA 


    Mungu atafanya mambo yote upya, akianza nasi. 


    Sura mpya ya Hadithi ya Mungu ilianza na kaburi tupu la Yesu. Tunajikuta katika sura hii leo: Yesu anatayarisha mahali mbinguni kwa wale wanaomwamini. Amewapa waumini kusudi jipya duniani na akaahidi kurudi kwa ajili yetu. Sehemu iliyobaki ya Agano Jipya inafundisha kuhusu mpango wa ukombozi ukienea katika mataifa yote na kubadilisha mioyo na maisha ya watu sasa na hata milele. Hata sasa, uumbaji unajitayarisha kwa kurudi kwa Yesu. Atakaporudi, atafanya vitu vyote kuwa vipya. Hakutakuwa na dosari tena. Yesu ataumba mbingu mpya na dunia mpya, zilizo kamilifu na ambazo hazijaguswa na dhambi. Kisha waumini watamwabudu Mungu na kumfurahia milele katika uumbaji wake mpya.  


    Mungu anatoa mwaliko Wake wa kumwamini katika kila sehemu ya Hadithi Yake. Kwa muda uliosalia wa wiki hii, tutazingatia kila sehemu kwa undani zaidi. Tutagundua jinsi Mungu anavyoonyesha upendo wake kwa kila taifa na kila mtu (Yn. 3:16). Mimi na wewe na wengine wote—sote tuliumbwa kwa upendo Wake, kwa ajili ya upendo Wake, na kwa ajili ya kushiriki upendo Wake. Mwaliko wa Mungu unasubiri. 

    Wacha Biblia Inene: 


    Soma Mwanzo 1 (Kwa hiari: Warumi 5:12–21) 


    Wacha Akili Yako Ifikirie: 


    1. Mwanzo 1 inakuambia nini kuhusu Mungu? 


    2. Je, kujua kwamba hadithi yako ni sehemu ya Hadithi ya Mungu kunakufanya uhisije? 


    3. Je, kujua kwamba Mungu anampenda kila mtu kunabadilishaje jinsi unavyomwona Mungu, unavyojiona mwenyewe na wengine? 


     

Wacha Nafsi Yako Iombe: 


    Bwana, asante kwa kufunua Hadithi Yako kupitia kwa Biblia na kwa kunialika nikuamini. Nisaidie ninapokutafuta. Lainisha moyo wangu na uyafungue macho yangu kwa ukweli Wako ninapoanza safari hii ya imani. Ninataka kukujua na nijue nafasi yangu katika Hadithi Yako . . . Katika jina la Yesu nimeomba, amina. 


    Wacha Moyo Wako Utii: 


    (Mungu anakuongoza kujua, kuthamini au kufanya nini?) 

    Uumbaji Kamili wa Mungu Unaonyesha Utukufu Wake 


    Hapo mwanzo Mungu aliziumba mbingu na nchi.  . . . Mungu akaona kila kitu alichokifanya na tazama, ni chema sana! 


    Mwanzo 1:1, 31 


    Kusoma Biblia kunaweza kuwaogopesha wengi kwa sababu ya ukubwa wake na lugha na tamaduni zake za kale. Wengine hufikiri kwamba Biblia ni kubwa mno kwa mtu kumaliza kuisoma katika maisha yake yote. Lakini ukweli ni kuwa, tukiisoma kwa saa moja kila siku, tunaweza kuimaliza yote kwa takriban siku themanini. Wengine hufikiri kwamba Biblia ni ngumu sana na inahitaji mafunzo ya hali ya juu ili kuielewa. Lakini ufunuo wa Mungu ni huo huo tu—ufunuo Wake. Anataka kujulikana. Huenda tusielewe kila kitu, lakini Mungu hutusaidia kujifunza kweli zake nyingi zisizopitwa na wakati. Wakati mwingine watu hufikiri kwamba Neno la Mungu ni kitabu cha sheria, kinachotupa orodha ya mambo tunayofaa kufanya na tusiyofaa kufanya. Lakini tunapolisoma, tunagundua hadithi ya kuvutia zaidi ya ukombozi na uhuru katika historia ya ulimwengu. Ni Hadithi ya Mungu.  


    Kama tulivyojifunza jana, Biblia inaanza na uumbaji wa viumbe vyote na inatamatika kwa uumbaji upya. Biblia ni ya ulimwengu wote, lakini pia ni ya mtu binafsi. Hadithi ya Mungu inafurahia upekee wa uumbaji wa kila mtu, pamoja na wako (Zaburi 139). Hukuchagua asili yako, lakini Biblia inaeleza kwamba Mungu ndiye aliyeichagua. Asili yako ndio mwanzo wa njia ya Mungu ya kufikia hatima yako (Matendo 17:26–27). Lakini ili kuelewa Hadithi ya Mungu na nafasi yako katika hadithi yake, unahitaji kwanza kuelewa kwamba sisi si kiini cha Hadithi ya Mungu. Kiini cha Hadithi ya Mungu ni Mungu na utukufu Wake. Vitu vyote vipo ili kusifu ukuu Wake. Hivi karibuni utagundua kwa nini, lakini kwa sasa, hebu tuanzie mwanzoni mwa wakati. 


    
    
    
       

      

        

          
            	
              
                        Utukufu: 


          Mojawapo ya maneno ya Kiebrania inayomaanisha utukufu (kabod) linatafsiriwa kisisisi kama “nzito” kuashiria thamani. Mwitikio wetu kwa mtu ambaye tunachukulia uwepo wake kwa uzito ni taadhima na heshima.  


          Kumtukuza Mungu maana yake ni kufikiri, kutenda, kunena, na kuhudumu kwa njia zinazoonyesha ukuu wa Mungu. Hilo ndilo kusudi la maisha yetu.  


          Chanzo: Ludwig Koehler et al., Leksimu ya Kiebrania na Kiaramaiki ya Agano la Kale (Leiden: E.J. Brill, 1994-2000), 456.

              
            
          


        

      


    


    Mungu aliumba kila kitu—kila kitu kilichopo—kwa ajili ya utukufu Wake, pamoja na wewe na mimi. Mungu aliumba kila kitu kwa nguvu ya kunena kwake: nuru, ardhi, bahari, mimea, na wanyama. Viumbe vyote vinamtukuza Mungu kwa kuonyesha “nguvu zake za milele na asili yake ya Uungu” (Rum. 1:20). Hata “mbingu zinatangaza utukufu wa Mungu; anga zinatangaza kazi ya mikono yake” (Zab. 19:1). Kuanzia nyota angani hadi sehemu zilizofichwa zaidi za miili yetu, uumbaji wote unatangaza hekima na wema wa Mungu. Wanaume, wanawake, na watoto wanatangaza utukufu wa Mungu pia. Kama vile mwezi huakisi mwanga kutoka kwenye jua, tunamwakisi Mungu duniani. Sababu yetu ya kuwepo—kwa ajili ya utukufu Wake (Isa. 43:7). 


    Mungu anaonyesha utukufu wake vyema zaidi kupitia upendo wake mkuu kwetu. Mungu alitamani kuwa na uhusiano wa karibu na binadamu, kwa hivyo alituumba kwa uangalifu maalum—kwa mfano Wake na kwa pumzi Yake. “Mungu akasema, ‘Na tumfanye mwanadamu kwa mfano wetu, kufanana nasi.’ . . . Kisha Bwana Mungu akamfanya mtu kwa mavumbi ya ardhi. Akampulizia mtu huyo pumzi ya uhai puani mwake, mtu huyo akawa nafsi hai” (Mwa. 1:26; 2:7). Mungu wa ulimwengu aliwaumba wanadamu kutokana na mavumbi ya ardhi. Kama vile mfinyanzi hufinyanga udongo, Mungu alituumba kwa uangalifu wa kibinafsi na wa karibu sana. Hakuwa mbali alipowaumba Adamu na Hawa hapo mwanzoni, wala hayuko mbali nawe sasa. Anataka kuwa karibu nawe.  


    Mungu alituumba ili tufurahie uhusiano wetu na wengine. Tangu mwanzo, Mungu alisema, “Si vyema huyu mtu awe peke yake” (Mwa. 2:18). Kwa hivyo, Mungu alimuumba Hawa awe msaidizi wa Adamu.7 Katika jukumu hili, Mungu alipanga Hawa awe mwenza muhimu na sawa wa Adamu ili kutimiza kusudi lake kwa wanadamu. Ndoa hii ya kwanza ni kielelezo cha uhusiano wa karibu zaidi wa wanadamu. Muhimu zaidi, inatumika kama mfano wa uhusiano wetu na Mungu. Ndoa inapaswa kuwa vipi? Upendo usio na ubinafsi. Urafiki wa karibu. Kazi ya kushirikiana. Kusudi la kiungu. Kuwepo kwa uaminifu. Hivyo ndivyo tunavyopaswa kuwa na uhusiano na Mungu kwa sababu anapendezwa nasi. “Kama vile bwana arusi amfurahiavyo bibi arusi, ndivyo Mungu wako atakavyokufurahia wewe” (Isa. 62:5). Bila kujali hali yako ya ndoa, kumbuka kwamba uhusiano wako wa kina na Muumba wako ni wenye thamani zaidi kuliko ndoa yoyote ya kibinadamu. “Muumba wako ndiye mume wako” (Isa. 54:5). Mungu anakujua kwa undani, naye ni mwaminifu. Anawaita watu wake “bibiarusi” wa Kristo, anayejulikana kikamilifu na kupendwa kikamilifu (Ufu. 19:7–9; ona pia Efe. 5:25–27). Hata ndoa bora zaidi ya kidunia haiwezi kulinganishwa na upendo wa kina ambao Mungu humimina katika uhusiano wako naye.  


    Tunaweza kuelewa upendo wa Mungu usio na kifani na usio na ubinafsi vyema zaidi ikiwa tuna watoto. Huenda hiyo ndio sababu kwa nini Mungu alituumba tuwe na uhusiano wa karibu na watoto wetu. Aliwaamuru Adamu na Hawa “Zaeni, mkaongezeke” (Mwa. 1:28) ili waweze kueneza baraka za Mungu na mafundisho Yake kwa wazao wao (Kum. 6:5–7). Kulea watoto kunaweza kutusaidia kuelewa vyema jinsi sisi, kama watoto wa Mungu, tunaweza kuhusiana Naye kama Baba yetu wa mbinguni. Fikiria jinsi mtoto mchanga anavyotambaa hadi kwenye paja la mama yake na kupumzika mikononi mwake. Yu Salama. Anapendwa. Ameunganishwa na mama yake. Tunapaswa kuwa na mwelekeo kama huo katika uhusiano wetu na Mungu. Kupumzika kwa imani. Kushiriki naye siku yetu. Kusikiliza sauti yake. Kumwamini. Kumtii. Iwapo una watoto wa kibayolojia au la, Mungu alikuumba ili uzae. Unapopitisha imani yako kwa kizazi kijacho, una watoto wa kiroho—mahusiano yenye baraka ambayo yatadumu milele. Mungu alitufanya tuwe walezi nasi tulelewe naye. 


    Uhusiano wetu unaenea hadi kwa uumbaji wote. Kuanzia kitabu cha Mwanzo, tunamwona Mungu akifanya kazi, akiumba dunia. Kisha anatukabidhi dunia “tuilime na kuitunza” (Mwa. 2:15). Mungu alifanya kazi kuiumba, na tunafanya kazi ya kuidumisha. Tangu mwanzoni mwa wakati, tunagundua dhana za kibiblia za wito na kazi. Tunajifunza kwamba Mungu anataka tuufurahie ulimwengu wa asili na anaturuhusu tuusimamie kwa ajili yake kupitia kazi zetu. Kuna kazi za aina nyingi, na sote tuna mapendeleo na ujuzi tofauti. Huenda tusipende kazi tunayofanya kila wakati, lakini tunaweza kuchagua kutoa shukrani. Haijalishi tunafanya nini, tunaweza kumpa Mungu utukufu katika kazi yetu kwa sababu Mungu alituumba kwa njia maalum kwa ajili ya kufanya kazi hiyo (1 Kor. 10:31). 


    Sura mbili za kwanza za Biblia zinaweka wazi mengi kuhusu Hadithi ya Mungu. Leo, tumejifunza kwamba (1) Kiini cha Hadithi ya Mungu ni Mungu na utukufu Wake, na (2) Aliumba vitu vyote, hata kazi, ili aonyeshe utukufu Wake. Mungu anatupenda na anataka tuwe na uhusiano wa karibu pamoja Naye. Pia anatubariki na uumbaji, anatusaidia kuumba, na anatualika kuusimamia uumbaji wake. Tumeumbwa ili kuakisi Mungu wetu muumbaji. 

    Wacha Biblia Inene: 


    Soma Mwanzo 2 (Kwa Hiari: Zaburi 148) 


    Wacha Akili Yako Ifikirie:  


    1. Uumbaji unaweza kukufundisha nini kuhusu Muumba wako?  


    2. Mungu pekee wa kweli alituumba ili tumjue. Hakuna dini nyingine inayoona mungu au miungu yao hivyo. Je, kwa nini ni muhimu kwetu kumjua Mungu kibinafsi? 


    3. Kumfikiria Mungu kama mwanandoa wako na mzazi wako kunabadilishaje jinsi unavyomwona? 


     

Wacha Nafsi Yako Iombe: 


    Bwana, unastahili “kupokea utukufu na heshima na uwezo, kwa kuwa wewe ndiwe uliyeviumba vitu vyote, na kwa mapenzi yako viliumbwa navyo viweko” (Ufu. 4:11). Asante kwa uumbaji wako kamilifu. Ninapofurahia utukufu Wako unaoonyeshwa katika ulimwengu wa kuvutia unaonizunguka, nikumbushe kwamba utukufu Wako unadhihirishwa kwa njia ya kuvutia zaidi katika upendo Wako kwangu. Tafadhali kuza uhusiano wangu Nawe . . . Katika jina la Yesu nimeomba, amina. 


    Wcha Moyo Wako Utii:  


    (Mungu anakuongoza kujua, kuthamini au kufanya nini?) 

    Dhambi Inaharibu Kila Kitu 


    Kwa sababu wote wamefanya dhambi, na kupungukiwa na utukufu wa Mungu.  


    Warumi 3:23  


    Upepo ulipovuma, sauti iliyojulikana katika bustani ya Edeni ilileta hisia mpya. Mioyo ya Adamu na Hawa ilidunda kwa hofu. Mungu alikuwa hapo ili kuwa na ushirika na viumbe wake wa thamani waliobeba mfano na sura yake. Lakini badala ya kutembea na Mungu, walijificha kwenye kichaka. Hii ndiyo siku ambayo dhambi iliharibu kila kitu. 


    Tukisoma sura tatu za kwanza za Mwanzo, tunaona jinsi hadithi hii inavyojitokeza. Mungu aliona kila alichokifanya, kionekanacho na kisichoonekana, na tazama ni, “chema sana” (Mwa. 1:31). Watu na malaika walikuwa na uhusiano mwema na Mungu. Alikidhi kikamilifu mahitaji na matakwa yao yote. Pia walikuwa na chaguo—chaguo la kumpenda na kumwamini Mungu au kumuasi. Walichagua kumuasi. 


    Lakini hawakuwa waasi wa kwanza. La, kulikuwa na “kerubi mwenye kupakwa mafuta afunikaye” ambaye alikuwa “mkamilifu” hadi uovu ulipopatikana ndani yake (Eze. 28:14–15). Shetani, aliyejulikana wakati huo kama Lusifa, alikuwa mrembo na mwenye kipaji, naye alijua jambo hilo. Alijawa na kiburi kingi moyoni mwake kiasi kwamba alitaka kuwa sawa na Mungu (Isa. 14:12–14). Hata aliwashawishi theluthi moja ya malaika kuungana naye katika uasi (Ufu. 12:4–9). 


    Kama itikio kwa ajili ya uovu huu, Mungu—ambaye ni mwenye upendo na haki—alimwadhibu Shetani kwa kumfukuza kutoka mbinguni kwa aibu (Eze. 28:14–18). Shetani alimchukia Mungu, kwa hivyo alikusudia kuharibu kile ambacho Mungu alikipenda zaidi: wanadamu wenye thamani walioumbwa kwa mfano wake. Wanadamu hao ni mimi na wewe.  


    
    
    
       

      

        

          
            	
              
                        Walioumbwa kwa mfano wake: 


          Tofauti na malaika au wanyama, watu–wanaume na wanawake–wameumbwa kwa mfano wa Mungu (Mwa. 1:27). Tuna uwezo wa kufikiria, kubuni, kupanga, kuhisi, kuunda, kujua mema na mabaya, kuwa na kumbukumbu na mawazo, na kuzaa wanadamu wengine. Muhimu zaidi, tunaweza kumwabudu, kumjua, na kumpenda mungu.

              
            
          


        

      


    

    
    
    
    

    Kile kilichoanza kama uasi katika ulimwengu usioonekana kilisababisha udanganyifu katika ulimwengu wetu unaoonekana. Shetani alikuja kwenye bustani kama nyoka, akiwajaribu Adamu na Hawa kumwasi Mungu. Aliwadanganya kwa kulihoji neno la Mungu. Shetani aliwauliza, “Je, kweli Mungu alisema  . . . ?” (Mwa. 3:1). Kisha akapendekeza kuwa amri ya Mungu ya kutokula tunda la mti mmoja katikati ya bustani liliwanyima Adamu na Hawa kitu kizuri: “Hakika hamtakufa! . . . Mtakuwa kama Mungu” (Mwa. 3:4-5). Badala ya kuamini katika upendo na wema wa Mungu, na jinsi alivyokidhi mahitaji yao kikamilifu, Adamu na Hawa walianza kutilia shaka amri na ahadi za Mungu kwao. 


    Shetani alikuwa ameleta shaka, na shaka hiyo ilisababisha kutotii. Shetani angali anatudanganya hadi leo, kama alivyowadanganya Adamu na Hawa. Yeye hutudanganya ili tutilie shaka Neno la Mungu na wema wa Mungu. Yeye huchochea mioyo yetu kutoridhika na kutujaribu tusimtii Mungu, kama alivyofanya, kwa kupanda mbegu za shaka katika mioyo ya Adamu na Hawa. Matokeo yake ni wote wawili hawakumtii Mungu, na dhambi iliingia katika ulimwengu wetu  (Mwa. 3:6). 


    Dhambi iliharibu kila kitu. Kwa sababu ya dhambi viumbe vyote vinaugua (Rom. 8:22). Pamoja na dhambi kulikuja kifo, uchungu, aibu, magonjwa, vurugu, hofu, huzuni na kila aina ya uovu. Uwepo wa dhambi uliharibu hata jinsi miili yetu inavyofanya kazi. Kuzaa mtoto kukawa na uchungu zaidi. Kazi ikawa ngumu. Dunia iliteseka kutokana na majanga ya asili yenye uharibifu, wanyama wenye sumu, na miiba ambayo ilifanya iwe vigumu kulima ardhi. Dhambi iliathiri hata mambo madogo kabisa ya uumbaji, kama vile dhambi huathiri mambo madogo kabisa ya maisha yetu. Mahusiano kamilifu ambayo Mungu alikuwa ameanzisha—kupitia ndoa, malezi, na kazi—yote yalivunjika. Jambo baya zaidi ni kwamba dhambi iliharibu uhusiano wetu muhimu zaidi: uhusiano wetu na Mungu.  


    Tunaleta utengano wenye madhara na Mungu tunapofanya mambo kwa njia zetu badala ya njia yake. Kama unaweza kukumbuka, hivi ndivyo dhambi ilivyo, dhambi ni: kupuuza mapenzi ya Mungu katika mitazamo na matendo yetu. Dhambi ya Adamu na Hawa iliwafanya wafe kiroho wakati huo na hatimaye walikabiliwa na kifo cha kimwili.  


    Baada ya kula tunda walilokatazwa, Adamu na Hawa waligundua kwamba walikuwa uchi kwa sababu aibu hufuata dhambi. Tunapotenda dhambi, tunajihisi wachafu na kufichuliwa kwa sababu tumemsaliti Muumba wetu. Katika dhambi zetu, tunamwasi Yule tuliyeumbwa kwa mfano wake. Tunachanganyikiwa kuhusu utambulisho wetu. Tukiwa tumechanganyikiwa na kuona aibu, mara nyingi tunafanya jambo lile lile ambalo Adamu na Hawa walifanya: tunajificha tusionekane na Mungu (Yn. 3:20).  


    Adamu na Hawa walishona majani ya mtini ili kufunika aibu yao (Mwa. 3:7). Sisi hujaribu kuficha dhambi na aibu yetu pia, lakini huwa hatutumii majani ya mtini. Badala yake, tunaweza kudanganya ili kuficha makosa yetu, au tukafanya matendo mema zaidi ili kufidia makosa yetu. Juhudi hizo huwa hazidumu kwa muda mrefu kwa sababu majaribio yetu kuficha dhambi zetu ni hafifu kama mavazi ya majani ya mtini. Adamu na Hawa walijua kwamba majani yao ya mtini hayakufunika dhambi zao, lakini bado walijificha walipomsikia Mungu akiwaita katika bustani. 


    Kabla ya kujua itikio la Mungu kwa dhambi ya Adamu na Hawa, tukumbuke kwamba hatuwezi kuwalaumu Adamu na Hawa kwa ajili ya dhambi zetu. Sisi sote huvunja sheria za Mungu. “Hakuna mwenye haki—hata mmoja” (Rum. 3:10). Amri Kumi (Kut. 20:2–17) zinatufundisha kumpenda na kumtumikia Mungu pekee, kuheshimu jina la Mungu, kuheshimu wazazi wetu, na kupumzika katika Mungu. Pia zinatufundisha tusiue, tusifanye uzinzi, tusiibe, tusidanganye, wala tusitamani vya wengine. Yesu alifanya sheria hizi ziwe ngumu zaidi kufuata. Alifundisha kwamba hasira ya kudumu ni uovu ulio sawa na kuua na kwamba kuwa na tamaa ya kimwili kwa a kukusudia ni uovu ulio sawa na uzinzi (Mt. 5:21–22, 28). Mungu anajali mioyo yetu sawa na matendo yetu. Hii ina maana kwamba hata tunapofanya mambo mazuri kwa sababu zisizofaa, tunatenda dhambi. Mungu anatuamuru, “Kuweni watakatifu, kwa kuwa mimi ni mtakatifu” (Law. 11:44–45). Tunafikiria haiwezekani. Na kwa hivyo, tunatenda dhambi, tunahisi aibu, na kujificha kutoka kwa Mungu, kama vile Adamu na Hawa walivyofanya. 


    Lakini Mungu hakuwaacha Adamu na Hawa, na hatuachi kamwe. Mungu alikuja kuwatafuta, kama vile yeye huja kututafuta. “Mko wapi?” Aliuliza (Mwa. 3:9). Swali hili halikuwa linauliza kuhusu mahali walipokuwa katika bustani bali mahali walipokuwa katika uhusiano wao na Mungu.8 Sote tunapaswa kujiuliza swali hilo. Adamu na Hawa walikubali kutotii kwao lakini wakatumia visingizio na lawama kutetea tabia yao. Tunapotenda dhambi, wakati mwengine tunatoa visingizio na kuwalaumu wengine. Lakini hakuna visingizio kwa dhambi. Kudanganywa hakuwezi kuwa kisingizio cha kutenda dhambi. Majeraha yetu hayatupatii haki ya kuwajeruhi wengine. Adamu na Hawa wangelimrudia Mungu na maswali yao, na tunaweza kumtafuta na maswali yetu pia. Kwa kuwa viwango vya Mungu ni kamilifu na Yeye hutazama moyo, hakukubali maungamo ya kulaumiana ya Adamu na Hawa. Dhambi siku zote ni kosa kubwa. Uharibifu ulikuwa ushafanyika. Katika haki kamilifu ya Mungu, hukumu ya kifo kwa dhambi hiyo ilihitajika. Uhai uko katika damu (Law. 17:11), na damu yao sasa ilikuwa imechafuliwa kiroho na dhambi. 


    Mungu kamwe hakukusudia wanadamu walioumbwa kwa mfano wake walipe adhabu ya dhambi zao. Kwa hivyo, alianza mpango Wake wa ukombozi, mpango ambao ungechukua uzito wa dhambi kutoka kwetu na kuuweka katika Mwana wake wa pekee, Yesu Kristo. Mungu aliwaacha Adamu na Hawa na kusema na adui halisi, Shetani: “Nitaweka uadui kati yako na huyo mwanamke, na kati ya uzao wako na uzao wake; yeye atakuponda kichwa, na wewe utampiga kisigino” (Mwa. 3:15). Shetani aliruhusiwa kumpiga Mwokozi na kumsababishia maumivu. Lakini mwishowe, Mwokozi atafaulu kumponda adui ambaye anapanga “kuiba, kuua na kuharibu” ili kwamba “tuwe na uzima, na kuwa nao tele” (Yn. 10:10). 


    Kabla Mungu hajawafukuza Adamu na Hawa kutoka kwenye bustani, aliua mnyama na kubadilisha majani ya mtini yaliyonyauka  na mavazi ya ngozi ya kudumu. Hii iliashiria dhabihu nyingi zitakazotolewa ili  kufunika dhambi ya wanadamu hadi dhabihu kamili na ya mwisho ya Yesu (Law. 1–7).9 


    Ndiyo, Yesu atakufa ili alipe deni letu kwa niaba yetu. Vigumu kuamini, lakini ni kweli. Mungu anatoa njia ya kufunika—kufidia—dhambi zetu na kuyarejesha maisha yetu ya kiroho. Kupitia dhabihu za damu—kwanza kuptia wanyama fulani na hatimaye kuptia kwa Yesu, Mwana-Kondoo wa Mungu—uhusiano wetu pamoja naye ungeweza kurejeshwa (Ebr. 9:26; 10:4) Damu safi kufunika damu chafu. Kifo cha Yesu badala yetu kilikuwa dhabihu kamili na ya mwisho isiyoweza kurudiwa tena.10 


    Hata katika wakati huo wa giza dhambi ilipoingia ulimwenguni, upendo mwororo wa Mungu uling’aa hata zaidi. Alikuja kututafuta. Alitufunika na akaahidi kutuokoa. Lo, anatupenda sana!  

